
Pfharelo o vha a mutukana a sa pfhi. 
O vha a na miṅwaha ya fumiiṋa. O vha a 
sa thetshelesi. O vha a na vhuḓifari hu si 
havhuḓi. Vho Masala ndi khotsi a Pfharelo. 
A vha tsha ḓivha uri vha ite mini.

“Pfharelo, ndi mini tshiṅwe tshithu tshe na ita 
ṋamusi?” hu huwelela khotsi a Pfharelo. 
“Hoyu mutukana u ḓo mpha vhulwadze ha 
mbilu. Ndo neta ngae.”

Vhadzulapo vha Pfhananani vho vha vho no 
neta nga vhuḓifari hawe. Ho vha hu tshi pfhala 
Pfharelo ngeno, Pfharelo ngei. O vha a tshi 
tswa makumba na dzikhuhu. Ho vha hu si na 
tshi no fhira khae.

O vha a songo lugela khonani dzawe. 
O vha a tshi dzulela u vha itisa zwithu zwi si 
zwavhuḓi. O vha a tshi tambudza vhaṅwe 
vhana. A tshi shavha tshikolo. O vha a muiti 
wa dzikhakhathi.

Vhusiku vhuthihi, musi vhathu vhoṱhe vha tshe 
vho eḓela, o dodoma nga vothi ḽa murahu. 
Khonani dzawe tharu dzo vha dzo mu lindela 
fhasi ha muri.

Pfharelo na khonani dzawe vho vunḓa gethe 
ḽa danga. Hu na phosho dangani. Vho vha 
vha tshi khou ṱoḓa u tswa mbudzi tshena vha i 
rengisa.

Vhatukana vha ya kha mbudzi tshena. Mbudzi 
tshena ya shavha nga murahu ha danga. 
Vhatukana vho i livha, vha lingedza u i fara. 
Vho mbo ḓi suvha vha wa. Vho mbo ḓi kona u 
ima vha i pandamedza.

Saizwo gethe ya danga ḽo vha ḽo vunḓea, 
mbudzi dzo rahela vhatukana fhasi dza 
fhufha. Dza gidimela tsimuni dza mavhele dza 
vhadzulatsini. Ho vha ho ṱanganana tsimuni.

Vhatukana vho lingedza u imisa mbudzi fhedzi 
vho balelwa. Vho mbo ḓi kona u fara mbudzi 
tshena vha i dzumba. Vho i dzumba goloini ya 
kale uri i songo shavha.

Musi khotsi a Pfharelo vha tshi vuwa vho 
wana mbudzi dzi siho na danga ḽi si na 
tshithu ngeno vho sokou ima tsini na gethe, 
vho vhaisala. Vho vha vha tshi tou zwi ḓivha 
zwavhuḓi uri ndi nnyi o itaho izwi.

Musi Pfharelo a tshi tou ḓivha uri khotsi awe 
vho vhaisala, a thoma u ḓisola kha zwe a ita, 
a ya a tevhela mbudzi tshena. A humbela 
pfharelo kha khotsi awe nahone a vha 
fulufhedzisa u lugisa vhutshinyi hawe.

Vhatukana vha ya vha sedza dziṅwe mbudzi 
nṱha ha thavha. Vha dzi wana. Vha dzi isa 
hayani.

Vho ri u swika hayani, vha lugisa danga na u 
dzhenisa mbudzi nga ngomu dangani.

Pfharelo o vha a khou ṱoḓa puḽane. O vha 
a tshi khou ṱoḓa u lugisa vhuḓifari hawe 
hune a dzula hone. O vha a songo takala 
ngauri vhathu a vha mu takaleli. O vha a 
na muhumbulo wavhuḓi wa u kuvhanganya 
khonani dzawe dza hune a dzula hone.

O vha vhudza muhumbulo wawe wa u thoma 
tshigwada tsha vhaswa tsha u kunakisa. Vho 
thoma thandela ntswa ya ngade ya miroho. 
Vho fha miroho vha re na ṱhoḓea na vhana 
vha si naho vhabebi.

Vhadzulapo vho vha vho takala nahone vho 
thusa nga zwiṅwe zwishumiswa. Zwigwada 
zwinzhi zwo thomiwa, vhaswa vha tshi vho 
thusa mahayani a vhaaluwa.

Pfharelo o fhedzesa tshifhinga tshawe a na 
vhaswa. A tshi khou vha ṱuṱuwedza nga ha 
vhuḓifari havhuḓi. Ṅwaha wo fhelaho, Pfharelo 
o wana pfhufho ya u vha murangaphanḓa wa 
vhaswa wa khwinesa.

Pfharelo na vhadzulapo vhoṱhe vho vha vho 
takalela pfhufho na tshanduko ya vhuḓifari 
hawe. Magumoni Pfharelo o vha tsumbo 
yavhuḓi kha vhaswa.

Na zwino thandela ye Pfharelo a i thoma i 
kha ḓi shuma. Vhaswa vha tshi aluwa, vha a 
ṱuwa, ha dzhena vhaṅwe. Iyi thandela yo fara 
Pfhananani.


